
 अपनी जनोन्मुखता के कारण समूचे भारतीय नवजागरण  में विशिष्ट पहचान  रखनेवाला हिंदी नवजागरण सामाजिक-धार्मिक सुधारों का हिमायती होने के साथ-साथ आम लोगों की दुर्दशा के लिए उत्तरदायी औपनिवेशिक शासनतंत्र का कच्चा चिट्ठा प्रस्तुत करते हुए राष्ट्रीय मुक्ति की आकांक्षा को स्वर देता है।
 हिंदी नवजागरण की जनोन्मुखता को व्यवस्थित रूप में भारतेंदु हरिश्चंद्र ने अपने रचना-कर्म से  पल्लवित-पुष्पित करने का काम किया है। भारतेंदु ने अपने गहरे सामाजिक सरोकारों के कारण जनभाषा हिंदी को राज-काज एवं शिक्षा की भाषा के रूप में प्रतिष्ठा के लिए निरंतर आवाज उठाई। उन्होंने अपनी जनोन्मुखता का परिचय देते हुए पराधीनता का दंश झेलने को अभिशप्त भारतीयों की व्यथा-कथा का जीवंत चित्रण किया है।  उन्होंने इन रचनाओं में अंग्रेजी राज को बेनकाब करने के काम को बखूबी अंजाम दिया है। इतना ही नहीं, उन्होंने भारत को इस अधोगति से मुक्ति दिलाने हेतु अपनी परिकल्पना भी प्रस्तुत की है। 
भारतेंदु हरिश्चंद्र ने धार्मिक आडंबरों एवं अंधविश्वासों के विरोध के अतिरिक्त  अपनी रचनाओं में बाल-विवाह, विदेश-यात्रा का निषेध, जाति-प्रथा एवं छुआछूत जैसी सामाजिक कुरीतियों पर करारी चोट की है।उन्होंने विधवा-विवाह,स्त्री-शिक्षा एवं हिंदू-मुस्लिम एकता की वकालत की है। 
हिंदी नवजागरण की इस जनोन्मुखता को भारतेंदु के बाद जिन जनपक्षधर रचनाकारों ने अपने रचना-कर्म से इसे विकसित करने काम किया, उनमें सरस्वती पत्रिका के यशस्वी संपादक आचार्य महावीर प्रसाद द्विवेदी का विशिष्ट स्थान है। उन्होंने साहित्य को मनोरंजन का साधन मानने की कलावादी धारणा पर चोट करते हुए साहित्य एवं साहित्यकारों के गहरे सामाजिक सरोकारों की हिमायत की है। उन्होंने परम्परा के साथ आधुनिक ज्ञान-विज्ञान पर बल दिया है। साथ ही खड़ी बोली हिंदी गद्य को व्यवस्थित कर उसे जीवन संग्राम की भाषा के रूप में अपने दायित्वों का निर्वाह करने के लिए समर्थ बनाया है। उन्होंने अपनी जनोन्मुखता का परिचय देते हुए औपनिवेशिक शासन तंत्र के शोषण-चक्र में फँसकर बदहाल जीवन जीने को मजबूर जनसाधारण के जीवन से जुड़ी विभिन्न समस्याओं की अभिव्यक्ति की है।
हिंदी नवजागरण की जनोन्मुखता को आगे बढाने वालों में प्रेमचंद का नाम सर्वाधिक उल्लेखनीय है।  उन्होंने अपनी रचनाओं में अंग्रेजी राज में शोषण-चक्र में पिसने वाले किसानों की बदहाल दशा राष्ट्रीय मुक्ति की समस्या नारियों की बदहाल दशा, दलितों के साथ होने वाले भेदभाव, धार्मिक पाखंडों एवं अन्य सामाजिक कुरीतियों को प्रमुखता से चित्रित किया है। उन्होंने अपनी रचनाओं में सामंती एवं औपनिवेशिक शोषण के चित्र प्रस्तुत करते हुए प्रकारांतर से इनके प्रति अपनी असहमति एवं विरोध को बड़ी जीवंतता से प्रकट किया है।उनके  उपन्यासों एवं कहानियों में राष्ट्रीय मुक्ति के लिए प्रेरित स्वाधीनता आंदोलन सशक्त रूप से उभर कर सामने आता है।
प्रेमचंद ने नवजागरण की चेतना के अनुरूप  दहेज-प्रथा एवं अनमेल विवाह की विडंबनाओं को उजागर करने साथ ही विधवा-विवाह एवं स्त्री-शिक्षा का समर्थन किया। उन्होंने सदियों से अपमान का घूँट पीने वाले दलितों को अपने साहित्य में स्थान देते हुए  विभेदकारी सामाजिक व्यवस्था पर करारी चोट की है। और तो और उन्होंने हिन्दू-मुस्लिम एकता के लिए हिंदी-उर्दू की जगह  बीच का रास्ता अपनाते हुए महात्मा गांधी द्वारा प्रस्तावित आमफहम हिंदुस्तानी का समर्थन किया है। 
हिंदी नवजागरण की जनोन्मुखता के वाहकों में शिवपूजन सहाय का नाम भी उल्लेखनीय है। उन्होंने अपनी देहाती मित्रों के लिए सीधी-सरल भाषा में देहात की कथा (देहाती-दुनिया) लिखने का साहस किया। उन्होंने सामंती शोषण के साथ-साथ शासन तंत्र के शोषण का जीवंत चित्रण किया है। उन्होंने सामाजिक विषमता, छुआछूत, बाल-विवाह, दहेज-प्रथा जैसी कुरीतियों पर करारी चोट की है एवं विधवा-विवाह स्त्री-शिक्षा एवं जनसाधारण के लिए शिक्षा की समुचित व्यवस्था का समर्थन किया है।इतना ही नहीं,उन्होंने गाँवों की बदहाल स्थिति एवं उनकी बेहतरी के उपायों की विस्तृत पड़ताल की है। 
 हालाँकि हिंदी नवजागरण की जनोन्मुखता की सीमाएँ भी हैं।इसमें बंगाल की तरह सांगठनिक एवं संस्थागत स्तर पर सुधार-प्रयासों एवं धर्म के मामले में बुद्धिवाद्ध जैसे यूरोपीय आदर्शों का स्पष्ट अभाव दिखाई देता है।बावजूद इसके,अपनी जनोन्मुख एवं मुक्तिकामी चेतना के कारण वह भारतीय नवजागरण को नवीन आय़ाम देने का काम करता है।

